
A K T U A L

Ermənistanın Azərbaycana qarşı hərbi təcavüzü nəticəsində sülh və 
insanlıq əleyhinə cinayətlər, müharibə cinayətləri, o cümlədən təcavüzkar 
müharibənin hazırlanması və aparılması, soyqırımı, müharibə qanunlarını 
və qaydalarını pozma, habelə terrorçuluq, terrorçuluğu maliyyələşdirmə, 
hakimiyyəti zorla ələ keçirmə, onu zorla saxlama və digər çoxsaylı cinayətlər 
törətməkdə təqsirləndirilən Ermənistan Respublikasının vətəndaşları Arayik 
Harutyunyan, Arkadi Qukasyan, Bako Sahakyan, Davit İşxanyan, David 
Babayan, Levon Mnatsakanyan və digərlərinin barəsində olan cinayət işləri 
üzrə açıq məhkəmə prosesinin baxış iclası mayın 1-də davam etdirilib.

Bakı Hərbi Məhkəməsində hakimlər 
Zeynal Ağayevin sədrliyi ilə, Camal Ra-
mazanovdan və Anar Rzayevdən ibarət 
tərkibdə (ehtiyat hakim Günel Səmədova) 
keçirilən məhkəmə iclasında təqsirləndi-
rilən şəxslərin hər biri bildikləri dildə tər-
cüməçi, həmçinin müdafiələri üçün vəkil-
lərlə təmin olunub. 

İclasda təqsirləndirilən şəxslər, onla-
rın müdafiəçiləri, zərərçəkmiş şəxslərin 
bir qismi, onların hüquqi varisləri və nü-
mayəndələri, həmçinin dövlət ittihamını 
müdafiə edən prokurorlar iştirak ediblər.

Əvvəlcə hakim Zeynal Ağayev məh-
kəmədə ingilis dilində materialın tədqiq 
olunması ilə əlaqədar prosesdə ingilis di-
lində tərcüməçi qismində iştirak edəcək 
Zeynəb Salamovanı təqdim edib.

Hakim prosesdə ilk dəfə iştirak edən 
zərərçəkmiş şəxslərə məhkəmə heyətini, 
tərcüməçiləri və s. təqdim edib, habelə 
onların qanunvericiliklə nəzərdə tutulmuş 
hüquqlarını və vəzifələrini izah edib.

Prosesdə təqsirləndirilən şəxs Arka-
di Qukasyanın Şuşanın işğalından dərhal 
sonra orada olmasını əks etdirən videoma-
terial nümayiş etdirilib.

Videomaterialın tədqiqi zamanı Baş 
prokurorun xüsusi tapşırıqlar üzrə kömək-
çisi Tuqay Rəhimli görüntülərin Şuşanın 
işğalından dərhal sonra çəkildiyini bildirib 
və A.Qukasyana suallar ünvanlayıb.

Təqsirləndirilən şəxs suallara cavabın-
da videokadrlarda özü ilə birlikdə Şuşada 
olan şəxslərin adlarını sadalayıb: “Ortada 
mülki geyimdə olan sürücüdür. Mənim 
arxamda kostyumda olan Oleq İsayandır. 
Arxa planda Armen İsaqulovu tanıdım. 
İkinci Zori Balayandır. Mülki geyimdə 
olan şəxs Vasili Atacanyandır. İndi sürücü-
nün yerinə Yepiskop Parqev yaxınlaşdı... 
Digərlərini tanımıram. Görünür ki, sadəcə, 
hərbçilərdir”.

Ardınca təqsirləndirilən şəxs Davit 
İşxanyanın Şuşanın işğalının qarşısını al-
maq istəyən Azərbaycan hərbçilərinin yo-
lunu bağlaması barədə videomaterial nü-
mayiş olunub.

Videomaterialda deyilir ki, Azərbaycan 
hərbçilərinin Şuşanın işğalının qarşısını 
almaq məqsədilə Xocavənd istiqamətində 
irəliləmələrini dayandırmaq üçün D.İşxan-
yan və onun dəstəsi Monte Melkonyanın 
əmri ilə yolu bağlayıblar.

Videokadrlarda bildirilir ki, 1992-ci 
il mayın 15-də dəstə komandiri Armen 
Avokyan döyüş zamanı ölüb, onun yerinə 
Davit İşxanyan təyin olunub.

Təqsirləndirilən şəxs D.İşxanyan döv-
lət ittihamçısı Vüsal Abdullayevin sualla-
rına cavabında videomaterialda yer alan 
faktların düzgün olmadığını, bunun təb-
liğat məqsədilə çəkildiyini iddia edib. O 
deyib ki, nümayiş olunan videomaterial 
2020-ci ilin əvvəllərində Azərbaycanın 
vaxtilə işğal altında olan ərazilərində qon-

darma reMimin “parlament və prezident seç-
kiləri” ərəfəsində çəkilib. “Bunun məqsədi 
təbliğat idi. Mən həmin vaxt əsa ilə gəzir-
dim. İstəsəydim belə, fiziki cəhətdən orada 
iştirak edə bilməzdim”, - deyə o əlavə edib.

Məhkəmədə təqsirləndirilən şəxs Ara-
yik Harutyunyanın müsahibəsinin yer al-
dığı videomaterialdan kadrlar da nümayiş 
etdirilib və tədqiq olunub. A.Harutyunyan 
filmdə erməni tağım komandirlərindən biri 
barədə Kərkicahan, Malıbəyli və digər dö-
yüşlərdə iştirak etməsindən danışır.

A.Harutyunyan dövlət ittihamçılarının 
suallarını cavablandırarkən həmin döyüş-
lərdə iştirak etmədiyini, adıçəkilən dö-
yüşlər zamanı İrəvanda Kənd Təsərrüfatı 
İnstitutunda ali təhsil aldığını iddia edib. 
O bildirib ki, 2020-ci ildə qondarma re-
Mimdə “namizəd” olarkən müharibə zamanı 
“xidmətləri”nin şübhə altına alınmaması 
üçün belə çıxış edib. A.Harutyunyan de-
yib: “Özümə sənəd hazırlayanda şahidlər 
çağırmışdım desinlər ki, guya mən döyüş 
əməliyyatlarında iştirak etmişəm. Orada 
mənim həmin dövrdə olan xidmətim əks 
etdirilməli idi. Onlar orada o məlumatı 
verməli idilər ki, mənim orada iştirak et-
məyimin şahidi olublar. Mən, ümumiyyət-
lə, o məlumatları (döyüşlərlə bağlı – red.) 
dostlardan almışam və sentyabrdan guya 
onlarla xidmət etmişəm. Təfsilat barədə 
qardaşımın gündəliyindən tanışam. Bunlar 
olmasaydı, 2020-ci il “seçkiləri” zamanı 
mənim həmin dövrdə xidmətim şübhə altı-
na alınardı. Hansısa bir şey çəkilməli idi və 
götürülməli idi ki, mən döyüşlərdə iştirak 
etmişəm. Amma fakt budur ki, mən həmin 
vaxt tələbə olmuşam”.

O, öz vəkilinin sualını cavablandıran 
zaman isə deyib ki, Qarabağa birdəfəlik 
1993-cü il avqustun sonu-sentyabrın əvvə-
lində köçüb.

Arayik Harutyunyan dövlət ittihamçı-
larının suallarını cavablandırarkən Şuşanın 
işğalı əməliyyatına rəhbərlik edən şəxslə-
rin Laçın rayonunun işğalında da iştirak 
etdiklərini bildirib.

O, ötən məhkəmə prosesində nümayiş 
olunan videomateriala istinad edərək Şu-
şanın işğalına rəhbərlik edən şəxslərdən 
(Samvel Babayan, Seyran Ohanyan, Valeri 
Çitçyan, Arkadi Karapetyan və s.) Valeri 
Çitçyan istisna olmaqla, digərləri ilə tanış 
olduğunu deyib.

“Filmdə nə deyilirsə, reallığa uyğun-
dur. Onlar təkcə Şuşa əməliyyatında yox, 
Laçın əməliyyatında da iştirak ediblər. 
Demək istəyirəm ki,  Şuşa əməliyyatı ilk 
vahid əməliyyat idi. Onlar əməliyyatı daha 
bir neçə gün - mayın 17-dən 19-dək davam 
etdiriblər. 

A.Harutyunyan Zori Balayanın tez-tez 
Qarabağa gəldiyini, bütün rəhbər şəxslərlə 
görüşdüyünü də bildirib.

Məhkəmədə Qaradağlı kəndinin iş-
ğalına qədər baş vermiş bir sıra cinayət 

hadisələri, o cümlədən Qaradağlıda Azər-
baycan vertolyotunun vurulması ilə bağlı 
sənədlər nümayiş etdirilib və tədqiq olu-
nub.

Bu cinayətlərə 1989-cu, 1990-cı və 
1991-ci illərdə Qaradağlı kəndinə er-
mənilər tərəfindən müxtəlif hücumların 
edilməsi, azərbaycanlı əhalinin qətlə ye-
tirilməsi, meyitlərin yandırılması, onlara 
xəsarətlərin yetirilməsi, kəndin talan edil-
məsi, sakinlərin mal-qaralarının aparılma-
sı və s. daxildir. Habelə azərbaycanlıların 
olduqları sərnişin avtobuslarının dəfələrlə 
atəşə tutulması nəticəsində ölənlər və yara-
lananların olması faktları ilə bağlı sənədlər 
nümayiş etdirilib.

Məhkəmədə 1991-ci il noyabrın 20-də 
Qarakənddə vertolyotun vurulması faktı 
üzrə protokollar da tədqiq edilib. Bildiri-
lib ki, hadisə zamanı vertolyotda olmuş 22 
nəfərin hamısı həlak olub. Fakta görə, hə-
min gün Xankəndi Hərbi Prokurorluğunda 
cinayət işi başlanaraq istintaq aparılıb. Ha-
disə yerinə baxış zamanı Məhəmməd Əsə-
dovun, İsmət Qayıbovun, İqor Plavskinin, 
Nikolay -inkinin tabel silahları və operator 
Fəxrəddin Şahbazovun sərəncamında olan 
“Panasonic 450 A-” markalı videokamera 
tapılmayıb.

Məhkəmədə Monte Melkonyanın qar-
daşı Markar Melkonyanın “Mənim qarda-
şımın yolu” adlı kitabından bir hissə elan 
olunub. Həmin hissədə deyilir: “Günorta 
saat 5-dək hərbi dəstələr hərbi məqsəd-
lərinə nail olmuşdular. Həmin gün ermə-
nilər tərəfindən bir döyüşçü öldürülmüş-
dü. Azərbaycanlılardan isə iki nəfər həlak 
olmuşdu və 48 nəfər əsir götürülərək yük 
maşınına yığılmışdı”.

Kitabda, həmçinin “Şram Edo” kimi 
təqdim olunan erməni hərbçinin bir neçə 
yaralı azərbaycanlı əsgərin üzərinə benzin 
töküb onları diri-diri yandırmasından da 
bəhs edilir. Kitabda deyilir: “Monte kəndin 
qırağında yerləşən xəndəyə gəldiyi zaman 
ora artıq ət parçaları olan bir qəssabxanaya 
çevrilmişdi”.

Daha sonra məhkəmədə həmin ha-
disələrin canlı şahidləri – zərərçəkmiş 
şəxslər ifadə verib, onlara ünvanlanan su-
alları cavablandırıblar.

Zərərçəkmiş şəxs Seyyur Nağıyev 
ifadəsində Qaradağlı kəndində dünyaya 
gəldiyini, həmin kəndin sakini olduğunu, 
təqsirləndirilən şəxslərdən Davit İşxanyanı 
tanıdığını bildirib və deyib: “Bizim qonşu 
kənddəndir”.

S.Nağıyev diqqətə çatdırıb ki, erməni 
hərbçilər 1992-ci ildə Qaradağlını işğal 
edənə qədər mütəmadi olaraq kəndə hü-
cum edib, mülki insanları qətlə yetirib, ev-
lərini yandırıb, mal-qaralarını talayıblar. O 
deyib ki, 1992-ci il fevralın 15-dən 17-dək 
Qaradağlıya  bütün istiqamətlərdən hü-
cum olub, kənd mühasirəyə alınıb. Hücum 
əməliyyatında muzdlular da iştirak ediblər. 
Zərərçəkmiş Baş Prokurorluğun dövlət it-
tihamının müdafiəsi üzrə idarəsinin şöbə 
rəisi Nəsir Bayramovun sualına cavabında 
deyib ki, erməni hərbçilərin kənd sakinlə-
rinə hücumu 1989-cu ildən başlayıb.

O, Qaradağlının işğalı zamanı əziz-
lərinin, o cümlədən qardaşının, əmisinin 
və əmisinin üç oğlunun qətlə yetirildiyini 
deyib və onların adlarını çəkib: “Dadaşov 
Eldar İsa oğlu, Nağıyev Aftandil Xanlar 
oğlu, Dadaşov Uğur Eldar oğlu, Dadaşov 
Mikayıl İslam oğlu, Dadaşov Manaf İslam 
oğlu. İki yeznəmiz, əmimin yeznələri... 
Əslində, Qaradağlıda öldürülənlərin ha-
mısı qohum idi. Onların bəzilərinin taleyi 
hələ də naməlumdur”.

Zərərçəkmiş şəxs deyib ki, kənd işğal 
olunanda onu da digər sakinlər kimi, girov 
götürərək Xankəndiyə aparıblar: “Soyuq, 
şaxtalı havada girovlara dəhşətli işgəncələr 
verilirdi”, - deyə o xatırlayıb. 

O, bir müddət girovluqda saxlanıldıq-
dan sonra Allahverdi Bağırovun vasitəçili-
yi ilə Azərbaycan tərəfinə təhvil verildiyini 
bildirib.

S.Nağıyev vurğulayıb ki, kəndə hü-
cumlar zamanı erməni hərbçiləri “Arabo” 
batalyonunun komandiri Manvel Yeqiazar-
yan idarə edirdi.

Bu zaman dövlət ittihamçısının təklifi 
ilə məhkəmədə Manvel Yeqiazaryanın fo-
tosu nümayiş etdirilib.

S.Nağıyev fotodakı şəxsi tanıdığını, 
onun Manvel Yeqiazaryan olduğunu deyib.

Zərərçəkmiş Qaradağlı sakini Vidadi 
Hüseynov hadisələrin 1988-ci ildən baş-
ladığını, mütəmadi olaraq azərbaycanlıla-
ra hücumların edildiyini diqqətə çatdırıb. 
Bildirib ki azərbaycanlılar qətlə yetirilirdi. 
“Avtobuslara hücum edib mülki insanları 
atəşə tuturdular. Dinc sakinləri diri-diri 
yandırıb mal-qarasını talayırdılar. Azər-
baycanlıları ağaca bağlayıb güllələyir-
dilər”, - deyə o əlavə edib.

Onun sözlərinə görə 1992-ci ilin fev-
ralında Qaradağlıya dörd tərəfdən hücum 
olub. Zərərçəkmiş şəxs deyib ki, hücum 
zamanı kənddə 118 mülki azərbaycanlı, o 

cümlədən qadınlar, uşaqlar, qocalar olub. 
Həmin mülki əhaliyə qarşı 400-500 silahlı 
erməni hücum edib. Hücum edənlərin bir 
hissəsi Ermənistandan gələn döyüşçülər, 
bir hissəsi muzdlular olub. Fevralın 17-də 
kənd işğal edilib.

Zərərçəkmiş şəxs İlqar Hüseynov iş-
ğal zamanı girov götürüləndən sonra yük 
maşınları ilə aparıldıqlarını, “Bəylik bağı” 
adlanan yerdə 33 nəfərin güllələndiyini 
bildirərək deyib: Həmin yerdə saxladılar, 
orada 33 nəfəri güllələdilər. Qalan insan-
ları, o cümlədən məni Xankəndi istiqamə-
tində apardılar”.

O, Xankəndidə saxlanıldığı vaxt işgən-
cələr gördüyünü, 45 gün sonra erməni əsir-
lə dəyişdirildiyini bildirib.

Zərərçəkmiş şəxs Əmiraslan Quliyev 
1992-ci il fevralın 17-də erməni hərbçiləri-
nin Qaradağlıya dörd tərəfdən hücum etdi-
yini bildirib. Zərərçəkmiş şəxsin sözlərinə 
görə, girov götürülən azərbaycanlıların 30-
dan çoxunu maşından düşürüb güllələyib-
lər. Meyitləri yaxınlıqdakı quyuya atıblar.  
Yolda bir neçə dəfə maşınları saxlayaraq 
əsirlərin bəzilərini güllələyiblər. Digərləri-
ni Xankəndiyə aparıb, orada onlara işgən-
cələr veriblər. 

Zərərçəkmiş Baxşeyş Hüseynov bil-
dirib ki, 1992-ci ilin fevralında kənd işğal 
olunanda onu girov götürüblər: “Məni di-
gər əsir və girovlarla bərabər Xankəndiyə 
apardılar. Orada bizə hər gün işgəncələr 
veriblər. Bədənimizi bizlə deşiblər”. Zərər-
çəkmiş şəxs 56 gün girovluqda qaldığını 
qeyd edib.

Zərərçəkmiş Şamxal Şirinov da 1991-
1992-ci illərdə Qaradağlının mütəmadi 
şəkildə atəşə tutulduğunu, kənd sakinlə-
rinə hücumlar olunduğunu, azərbaycanlı-
ların qətlə yetirildiyini, əmlaklarının talan 
edildiyini deyib. O bildirib ki, kənd həmin 
vaxt faktiki mühasirədə olub, onun digər 
ərazilərlə bütün əlaqələri kəsilib, nəticədə 
ciddi şəkildə ərzaq çatışmazlığı yaranıb. 
Kənd işğal olunanda onu da girov götürüb-
lər. Onunla bərabər girov götürülənlərin 
bir qismi güllələnib. Zərərçəkmiş şəxs de-
yib ki, girov saxlandığı zaman ona dəhşətli 
işgəncələr verilib, dişlərini çəkib çıxarıb-
lar, döyüb, bədəninə çoxsaylı xəsarətlər 
yetiriblər.

Məhkəmənin növbəti iclası mayın 2-nə 
təyin olunub.

Xuntaçıların məhkəməsi

Erməni quldurların Qaradağlı kəndində törətdikləri 
kütləvi qırğın və  işgəncələr tədqiqini tapıb

Mayın 1-də Sahibə Qafarovanın 
sədrliyi ilə Milli Məclisin yaz sessiya-
sında növbəti plenar iclası keçirilib. 
S.Qafarova iclasda 13 məsələnin mü-
zakirə olunacağını nəzərə çatdırıb.

Gündəliyin birinci məsələsi barədə 
məlumat verən parlamentin sədri qeyd 
edib ki, Prezidentin təqdimatına əsasən, 
Milli Məclis Kamran Bayram oğlu Əliye-
vin Azərbaycan Respublikasının Baş pro-
kuroru vəzifəsinə təyin edilməsinə razılıq 
verilməsinə münasibət bildirməlidir.

Sonra parlamentin Hüquq siyasəti və 
dövlət quruculuğu komitəsinin sədri Əli 
Hüseynli məsələyə dair məlumat verib. 
O, Kamran Əliyevin Baş prokuror kimi 
çalışdığı dövrdə prokurorluq orqanlarında 
islahatların müasir tələblərə uyğun daha da 
dərinləşdirildiyini və öz müsbət nəticəsini 
verdiyini söyləyib. Komitə sədri bu illər 
ərzində ölkədə aparılan korrupsiyaya qarşı 
mübarizədə  prokurorluq orqanlarının ro-
lundan danışıb. Əli Hüseynli qeyd edib ki, 
müasir dövrdə Prokurorluq və hüquq-mü-
hafizə orqanları, güc strukturları arasında 
səmərəli əməkdaşlıq mövcuddur. Bunun 
nəticəsində ölkəmizdə mütəşəkkil cinayət-
karlığın bütün formalarına qarşı e൵ektiv 
mübarizə həyata keçirilir. 

Sonra Kamran Əliyevin Azərbaycan 
Respublikasının Baş prokuroru vəzifəsinə 
təyin edilməsinə razılıq verilməsi məsələsi 
səsə qoyularaq qəbul edilib.     

Plenar iclasda çıxış edən Kamran 
 Əliyev onun bu mühüm vəzifəyə yeni-
dən təyin olunmasına dair ali qanunveri-
cilik orqanına təqdimatla müraciət etdiyi 
üçün Ali Baş Komandan, Prezident İlham 
 Əliyevə öz adından və prokurorluq orqan-
larının kollektivi adından təşəkkürünü ifa-
də edib. 

Sonra parlamentin sədri növbəti 4 
məsələnin üçüncü oxunuşda qanun la-
yihələri olduğunu söyləyib. İqtisadi si-
yasət, sənaye və sahibkarlıq komitəsinin 
sədri Azər Əmiraslanov “Ölçmələrin vəh-

dətinin təmin edilməsi haqqında”, “Uy-
ğunluğun qiymətləndirilməsi sahəsində 
akkreditasiya haqqında”, “Standartlaş-
dırma haqqında” və “Texniki tənzimləmə 
haqqında” Azərbaycan Respublikasının 
qanunlarında dəyişiklik edilməsi barədə 
qanun layihəsi (üçüncü oxunuş) ilə bağ-
lı məlumat verib. Qanun layihəsi üçüncü 
oxunuşda qəbul edilib.

Ailə, qadın və uşaq məsələləri komitə-
sinin sədri Hicran Hüseynova Ailə Məcəl-
ləsində, Mülki Məcəllədə, “Yaşayış yeri 
və olduğu yer üzrə qeydiyyat haqqında”, 
“Uşaq hüquqları haqqında”, “Yol hərəkəti 
haqqında”, “Valideynlərini itirmiş və vali-
deyn himayəsindən məhrum olmuş uşaq-
ların sosial müdafiəsi haqqında”, “Yetkin-
lik yaşına çatmayanların baxımsızlığının 
və hüquq pozuntularının profilaktikası 
haqqında” və “Penitensiar müəssisələrdə 
cəza çəkməkdən azad edilmiş şəxslərin 
sosial adaptasiyası haqqında” qanunlarda 
dəyişiklik edilməsi barədə (üçüncü oxu-

nuş) qanun layihəsini təqdim edib. Qanun 
layihəsi üçüncü oxunuşda qəbul edilib.

Hüquq siyasəti və dövlət quruculu-
ğu komitəsinin üzvü Kamran Bayramov 
İnzibati Xətalar Məcəlləsində, “İcra mə-
murları haqqında”, “İcra haqqında”, “İpo-
teka haqqında” və “Nağdsız hesablaşmalar 
haqqında” qanunlarda dəyişiklik edilməsi 
barədə (üçüncü oxunuş) qanun layihəsini 
təqdim edib. Azər Əmiraslanov məsələyə 
dair rəhbərlik etdiyi komitənin müsbət rəy 
verdiyini nəzərə çatdırdıqdan sonra qanun 
layihəsi üçüncü oxunuşda qəbul edilib.

A.Əmiraslanov Vergi Məcəlləsində də-
yişiklik edilməsi haqqında qanun layihəsi 
(üçüncü oxunuş) barədə danışıb. Qanun 
layihəsi səsə qoyularaq üçüncü oxunuşda 
qəbul edilib.

Daha sonra Milli Məclisin sədri Sa-
hibə Qafarova digər iki məsələnin bir 
oxunuşda qəbul ediləcəyini söyləyib. O, 
növbəti məsələnin “Azərbaycan Respubli-
kası Fövqəladə Hallar Nazirliyinin 20 illiyi 

(2005-2025)” Azərbaycan Respublikasının 
yubiley medalının təsis edilməsi ilə əlaqə-
dar “Azərbaycan Respublikasının orden 
və medallarının təsis edilməsi haqqında” 
Qanunda dəyişiklik edilməsi barədə qanun 
layihəsi olduğunu nəzərə çatdırıb. Komitə 
sədri Əli Hüseynli bu qanun layihəsi barə-
də məlumat verərək, sənədin ölkə Prezi-
denti tərəfindən təqdim olunduğunu deyib. 
Qanun layihəsi səsə qoyularaq qəbul edi-
lib.

Komitə sədri A.Əmiraslanov “Aviasi-
ya haqqında” Azərbaycan Respublikası-
nın 2023-cü il 22 dekabr tarixli 1058-VIQ 
nömrəli Qanununun icrası ilə əlaqədar 
Azərbaycan Respublikasının bəzi qanunla-
rında dəyişiklik edilməsi barədə qanun la-
yihəsi barədə söhbət açıb. Qanun layihəsi 
səsə qoyularaq qəbul edilib.

Milli Məclisin sədri gündəliyin qalan 
6 məsələsinin ikinci oxunuşda qanun la-
yihələri olduğunu bildirib.  “Azərbaycan 
Respublikası Silahlı Qüvvələri İntizam 

nizamnaməsinin təsdiq edilməsi haqqın-
da”, “Azərbaycan Respublikası Silahlı 
Qüvvələri Qarnizon və qarovul xidmətləri 
nizamnaməsinin təsdiq edilməsi haqqın-
da”, “Azərbaycan Respublikası Silahlı 
Qüvvələri Daxili xidmət nizamnaməsinin 
təsdiq edilməsi haqqında”, “Hərbi xid-
mətkeçmə haqqında” Əsasnamənin təsdiq 
edilməsi barədə” və “Hərbi vəzifə və hərbi 
xidmət haqqında” qanunlarda dəyişiklik 
edilməsi barədə qanun layihəsini (ikinci 
oxunuş) Müdafiə, təhlükəsizlik və korrup-
siya ilə mübarizə komitəsinin sədri Arzu 
Nağıyev təqdim edib. Mülki Prosessual 
Məcəllədə və “İcra haqqında” Qanunda 
dəyişiklik edilməsi barədə qanun layihəsi 
(ikinci oxunuş) ilə bağlı Hüquq siyasəti 
və dövlət quruculuğu komitəsinin səd-
ri Əli Hüseynli məlumat verib. Komitə 
sədri Arzu Nağıyev “Hərbi xidmətkeçmə 
haqqında” Əsasnamənin təsdiq edilməsi 
barədə” və “Hərbi vəzifə və hərbi xidmət 
haqqında” qanunlarda dəyişiklik edilməsi 
barədə (ikinci oxunuş) qanun layihəsinin 
mahiyyəti haqqında məlumat verib. mək 
və sosial siyasət komitəsinin sədri Musa 
Quliyev “Əmək pensiyaları haqqında” Qa-
nunda dəyişiklik edilməsi barədə (ikinci 
oxunuş) qanun layihəsinə dair məlumat 
verib.  Cinayət-Prosessual Məcəlləsində, 
İnzibati Xətalar Məcəlləsində və “Məh-
kəmələr və hakimlər haqqında” Qanunda 
dəyişiklik edilməsi barədə qanun layihəsi 
(birinci oxunuş) ilə bağlı məlumatı Hüquq 
siyasəti və dövlət quruculuğu komitəsinin 
üzvü Nizami Səfərov təqdim edib. “Tarix 
və mədəniyyət abidələrinin qorunması 
haqqında” Qanunda dəyişiklik edilmə-
si barədə qanun layihəsi (birinci oxunuş) 
ilə bağlı Mədəniyyət komitəsinin sədri 
Polad Bülbüloğlu məlumat verib. Qanun 
layihələri səsə qoyularaq ikinci oxunuşda 
qəbul edilib.

Bununla da Milli Məclisin növbəti ple-
nar iclası başa çatıb.

